Uunga siunnersuut:

Aalisarnerup teknikikkut iluarsartuussivigineqarnera pillugu Namminersorlutik Oqartussat nalunaarutaat 
 	 
Inatsiartut aalisarneq pillugu inatsisaanni nr. 29, 23. maj 2024-meersumi § 5, imm. 3, § 14, imm. 1, § 15, § 46 aamma § 68 imm. 2 naapertorlugit imatut aalajangersaasoqarpoq:
  
Kapitali 1 
Atuuffissaa nassuiaatillu
Atuuffii
 
[bookmark: _Hlk164337404] § 1. Nalunaarut aalisariutinut Kalaallit Nunaani nalunaarsorneqartunut inuussutissarsiutigalugu aalisartartunut atuuppoq.
  Imm. 2.  Allamik immikkut isumaqatigiissuteqartoqarsimanngippat nalunaarut angallatit nunanit allameersut imaluunniit nunami allamiut angallataat atorlugit inuussutissarsiutigalugu aalisarnermi imartani Kalaallit Nunaata aalisarnikkut oqartussaaffigisaani kiisalu nunami allamiut angallataannut Kalaallit Nunaata aalisarnikkut oqartussaaffigisaata avataani kalaallit pisassaannik aalisartunut atuuppoq.

Nassuiaatit il. il.

  § 2.  Nalunaarummi matumani uku imatut paasineqassapput
1) "Aalisarneq pillugu inatsit": Aalisarneq pillugu Inatsisartut inatsisaat nr. 29, 23. maj 2024-meersoq 
2) ”Tunngaviusumik killeqarfiit”: Tunngaviusumik killeqarfiit Kunngip peqqussutai naapertorlugit Kalaallit Nunaata imartaata killeqarfianik qaqugukkulluunniit atuuttutut aalajangersarneqartut pineqarput.
3) "Kalaallit Nunaata Kitaa": NAFO-p imartaata ilaa 1, Kalaallit Nunaata aalisarnikkut oqartussaaffianiittoq
4) "Tunu": ICES-ip imartaasa II-p, V-ip, XII-up aamma XIV-ip ilaat Kalaallit Nunaata aalisarnikkut oqartussaaffigisaaniittut.
5) "Atortut immap naqqatigoortut": Nalinginnaasumik aalisarnermi atortut immap naqqanut tuttartut imaluunniit tussinnaasut.
6) ”Aalisarnermi atortut uninngasut”: Aalisarnermut atortut suulluunniit, immakkut ingerlatillugit atorneqarnissamut pisariaqartitsinngitsut, matumani ilanngullugit qassutit takisuut puttaquteerallit (hildingsgarn), qassutit nigartakinnerit kivisittakkat (indfiltringsnet), qassutit nivinngartakkat (toggegarn), qassutit kivisittakkat, bundgarnit, ningittakkat, immap naqqaniittunut pullatit aamma pullatit.
7) ”Aalisarnermi atortut kalinneqarsinnaasut”: Aalisarnermi atortut suulluunniit atorneqarneranni immakkut kalinneqartariaqartut, pingaartumik atortut kalinneqarsinnaasut, atortut sanianiittut, qalorsuit, qalorsuit kaajallakkiartortitat atortullu kalinneqarsinnaasut assigisaat.
8) ”Disko-karsi: Aqutsiveqarfik avannarpasissuseq 68º00’ aamma avannarpasissuseq 70º45’-p akornaniittoq, kippasissuseq  56º00’-p aamma kangimut tunngaviusumik killeqarfimmit killeqartinneqartoq.
9) ”Sisimiut-karsi”: Aqutsiveqarfik avannarpasissuseq 68º00’ aamma avannarpasissuseq 67º00’-p akornanniittoq kimmut tunngaviusumik killeqarfimmit 6 sømil-inik ungasissuseqartumik killeqartinneqartoq kangimullu tunngaviusumik aalisarnikkut killeqarfimmit  sammiveqateqartumik killeqartinneqartoq.
10) ”PNNP naapertorlugu aalisarneq”: Aalisarneq, aalisarneq pillugu Inatsisartut inatsisaanni nr. 29 23. maj 2024-meersumi kingornalu allannguuteqartinneqartumi kapitali 7-mi ilaatinneqartoq. 
11) ”Aqutsiveqarfik 47”: Aqutsiveqarfik tunngaviusumik killqarfimmi avannarpasissuseq  68°30-p avannaanit aamma avannarpasissuseq 75°00N-p  kujataanit 3 sømilit iluanniittoq (Qeqertarsuup Tunua aamma Uummannap Upernaviullu eqqaani).
12) "A.t.t": Angallatip tamakkiisumik takissusaa, tassa imaappoq angallatip siorpiaata isorpiaanit aqorpiaani isuanut qeqqa atuarlugu uuttortaalluni takissusaanik uuttuineq
13) ”KANUAPNA”: Kalaallit Nunaanni Aalisarnermut Piniarnermullu Nakkutilliisoqarfik
[bookmark: _Hlk169603585]  Imm. 2.   Aalisarnermut inatsimmi oqaatsit nassuiaatai nalunaarummi uani aamma atuupput. 
  Imm. 3 Aalisarnernut pingaarnernut aqutsiveqarfiit attuumassuteqartut KANUAPNA-p nittartagaani takuneqarsinnaapput.  
  Imm. 4.  Nalunaarummi sumiiffiit taaneqartut WGS84 naapertorlugu nalunaarsorneqarput, imartat assinginut Kalaallit Nunaannut atuuttunut iluarsiissutinik iluarsisarlugit. 
  Imm. 5.   Nalunaarummi uani angallatip angissusaanik aalajangersakkat tassaapput angallatip uuttuutaanut uppernarsaammi uuttuut allassimasoq, uuttueriaatsit pillugit maleruagassat sorliit angissusaanut uuttuummik atulersitsinermut tunngaviliisuusimanersut apeqqutaatinnagit. 
  Imm. 6.  Nalunaarummi uani nigartaqqortussuseq najoqqutarineqartoq tassaavoq nigartap tamakkerluni illuatungimigut nerutussusiata uuttuutaa, taamaattorli saattuanut pullatit nigartaasa angissusaat uuttorneqassapput nigartat affaannut uuttortartarlugit. Qalorsuit nigartaqqortussusii qalorsuit ilaannut tamanut atuupput. 
  Imm. 7. Nigartat angissusii nalunaarutip uuma ilanngussartaani 1-imi allassimasutut aalajangersarneqarput.

Kapitali 2
Nunap immikkoortuini killeqarfiit

Aalisarnerup sinerissamut killinga 
  
  § 3.  Nalunaarummi uani allamik allassimasoqanngippat Tunumi Kitaanilu sineriak Kalaallit Nunaata Kitaata eqqaani aamma Tunup eqqaani killeqartinneqarpoq. 

Aqutsiveqarfik sineriaap aamma tunngaviusumik killeqarfimmit 3 sømilit akornanniippoq

  § 4.  Aqutsiveqarfimmi sinerissap tunngaviusumillu killeqarfimmit 3 sømilit akornanni angallatinit 17 meterit a.t.t. imaluunniit 120 BT annerilluunniit aalisaqqusaanngillat, taamaattoq imm. 3 takuuk.
  Imm. 2.  Imm. 1-imi aqutsiveqarfinni inerteqquteqarneq aamma ungusiniutit qalorsuilluunniit atorlugit qaleralinniarneq, saarullinniarneq, suluppaagarniarneq, nataarnarniarneq qeerarniarnerlu angallatinut tamanut atuuppoq.
  Imm. 3.  Imm. 1-imi inerteqqummit ilaatinneqanngitsut tassaapput
1) raajarniarneq, tak. § 5 aamma
2) uiluinniarneq, tak. § 33. 

  Raajarniarneq pillugu immikkut 

[bookmark: _Hlk169608282] § 5. 3 sømilit iluanni raajarniarneq aalisariutinut 40 meterinit a.t.t. imaluunniit 1.000 BT-iusunit aalisarfigeqqusaanngilaq.
 Imm. 2. Angallatilli nalunaarutip atuuttussanngortitaanera sioqqullugu tamaani aalisarsinnaatitaasimasut angallat atorneqartoq atorlugu aalisarsinnaanermut akuersissummik tunineqassapput. Angallalli allamik taarserneqarpat akuersissut atorunnaarsinneqassaaq.
  Imm. 3.  Raajat “Sisimiut-karsimi” “Disko-karsimilu” pisarineqartut kilisaammi tunisassiarineqarsinnaanngillat nunamullu tunisassiarineqartussanngorlugit tulaanneqassallutik.   
  
Qaleralinniarneq immikkut pillugu

  § 6.  Aqutsiveqarfimmi 47-mi angallatit 15,00 meterinit a.t.t.-mit annerit qaleralinniaqqusaanngillat.   Angallatilli 31,99 BT-mit minnerusut ukiup pisassiissuteqarfiusup aqutsiveqarfimmi aalisarsinnaanermut akuersissutaateqarsimasut aqutsiveqarfimmi 47-mi aalisarsinnaanermut akuersissutinik suli tunineqartassapput.
  Imm. 2. Kitaani qalorsuarsorluni qaleralinniarneq inerteqqutaavoq avannarpasissuseq 64°30'-p aamma avannarpasissuseq 68°-p akornanni.

Saattuarniarneq pillugu immikkut

  § 7.   Piffissami 1. januarimiit 31. marts ilanngullugu avannarpasissuseq 66º00’-p avannaani inuussutissarsiutigalugu saattuarniarneq matoqqasarpoq.
  Imm. 2.  Naalakkersuisut immikkoortuni sukumiisumik nassuiakkani saattuarniarneq killilersorsinnaavaat imaluunniit matusinnaallugu, ilisimatuussutsikkut siunnersuineq kiisalu saattuaqassuseq isiginiarlugu tamanna pisariaqartinneqarpat. 
  Imm. 3.  Naalakkersuisut imm. 2 malillugu aalajangiinerat Aalisarneq pillugu Siunnersuisooqatigiinnut tusarniaareerluni tamanna pissaaq. 
  Imm. 4.  Naalakkersuisut imm. 2 malillugu aalajangiinerat tusagassiuutitigut avammut nalunaarutigineqassaaq tusagassiuutitigut tamanut saqqummiunneqassaaq.

Kapitali 3
Piffissanik killilersuineq

  § 8.  Aalisarnermut Piniarnermullu Naalakkersuisup ukiut tamaasa nipisannik annarlunniarnermut piffissaliisarpoq.  Piffissaq aalisarfiusoq aqutsiveqarfikkaartumik aalajangersarneqartarpoq kiisalu najukkani tunisassiorfiit aalisarnermullu peqatigiiffiit sinniisuutitaannik isumasiorneqareertarlutik. Piffissaliussap qaangiutereernerani arnallunniarneq inerteqqutaavoq.
Imm. 2.  Imm. 1 naapertorlugu aalisarneq taamaallaat apriilip aallaqqaataanit 16. juni ilanngullugu pisinnaavoq.
  Imm. 3.  Arnarlunnik nipisanniarneq imm. 1-imi 3-milu piffissaliunneqartuni kiisalu piffissami 31. januar 31. marts ilanngullugu ingerlanneqarsinnaavoq.
  Imm. 4.  Aalisarnermut Piniarnermullu Naalakkersuisup sioqqutsillutik nipisanniartussanut ataasiakkaanut immikkut akuersissummik tunniussisinnaavoq, taamaaliornissaq misissuinermut tunngassuteqarpat, nipisanniarnissamut tunngavissat misissuiffigineqarnissaat aallaaviuppat. 


Kapitali 4
Atortunik killilersuineq

Aalajangersakkat nalinginnaasut

  § 9.  Aalisaatit uninngaannartut sila apeqqutaatillugu akulikitsumik napitaajarneqartassapput pisat ajoqusertinniarnagit. 
 Imm. 2. Aalisaatit uninngaannartut ima ninginneqassapput, kangillersimanernut, kangerliumarninut, ikerasannut kuuilli sioraannut il.il. assersuissanatik, kiisalu aalisaatit allunaasalluunniit imaluunniit atortulersuutit allat, aalisaatinut atasut, isumannaatsumik sumiissusersiorluni avaqqunnissaannut pisinnaassalluni. 

Imartat uumasoqassutsimikkut navianartorsiorsinnaasut

  § 10.  Koralinik aamma pupinnik uumasunik pisaqartarsimanermik paasisat tunngavigalugit Aalisarnermut Piniarnermullu Naalakkersuisup nalilissavaa sumiiffik aalajangersimasoq imaani uumasoqatigiinnik mianernartunik uumaffiusutut isigineqassanersoq.  Naalakkersuisut aalajangiussinnaavaat sumiiffiit imaani uumasoqatigiinnik mianernartunik uumaffiusutut isigineqartut immap naqqatigut kilisaffigineqarnissaannut imaluunniit immap naqqanut attuuttartunik allanik atortoqarluni aalisarfigineqarnissaannut matussallugit. 
  Imm. 2. Tamanna pillugu tusagassiuutitigut, sumiiffimmi umiarsuarnut mailikkut aamma kalaallit angallataannut angallatit pineqartut aalisariutaatileqatigiiffii aqqutigalugit mailikkut nalunaarutigineqartassapput. Angallatinut nunani EU-mi ilaasortaasuni nalunaarsorneqarsimasunut nalunaarut EU-kommissionimut, kalaallillu angallatiginngisaannut allanut nunat ataasiakkaat aalisarnermik oqartussaasuinut nassiunneqassaaq.

 § 11.  Aalisarnermut atortut immap naqqanut tuttartut atorlugit aalisarneq sumiiffinni makkunani inerteqqutaavoq:
1)  Kalaallit Nunaata kitaata kujataani avannarpasissuseq 64° 10' aamma avannarpasissuseq 65°15' aamma sinerissamit tunngaviusumik killeqarfimmit 3 sømilimik avasinnerusup akornanni.
2) Kalaallit Nunaata Kitaani sumiiffinni tunngaviusumik killeqarfiup tungaanut sumiissutsinut 62 º13,8’N aamma 50 º29,0V aamma 65 º44’N aamma 50 º38,7V-mut killeqartuni.
3) Kalaallit Nunaata Kitaani immikkoortumi naleqqersorfinni avannarpasissuseq 60 º22,9’ aamma kippasissuseq 48 º25,5’, avannarpasissuseq 60 º22,1’ aamma kippasissuseq 48 º24,9’, avannarpasissuseq 60 º21,3’ aamma kippasissuseq 48 º25,9’ kiisalu avannarpasissuseq 60 º22,1 aamma kippasissuseq 48 º29,6-mi killeqartumi.
4) Kalaallit Nunaata Kitaani ilanngussami 4-mi immikkoortut aappaluttumik ilisarnaatillit. 
 Imm. 2. Kalittakkanik ningittakkanillu immap naqqanut attuuttartunik Kitaani Toqqusap ikkannerata kitaatungaani ilanngussaq 5 malillugu aalisarneq inerteqqutaavoq. 

  Nigartat angissusaat 

   § 12.   Taamaallaat nigartat sisamanik takeqatigiinnik sanerallit atortunik assigiinnik sanaat, katillugit sisamanik katinneqartut atorneqarsinnaapput. Tamannali ammassanniarnermi atuutinngilaq, tassani nigartat atortunik assigiinnik sanaat arfinilinnik takeqatigiinnik sanerallit atorneqarsinnaallutik.

[bookmark: _Hlk182415952]   § 13.   Aalisakkanik imm. 2-miit 13-mut taaneqanngitsunik aalisarnermi nigartaqqortussutsimut 140 mm-it minnerpaaffissatut atuupput. 
  Imm. 2.  Raajarniarnermi qaluni nigartaqqortussutsimut 40 mm-it minnerpaaffissatut atuupput.
  Imm. 3.  Eqalukkanik, putooruttunik, ammassannik qaleruaqanngitsunillu aalisarnermi qassutini nigartaqqortussutsimut 16 mm-it minnerpaaffissatut atuupput.
  Imm. 4.    Ammassassuarnik avaleraasartuunillu aalisarnermi qassutini nigartaqqortussutsimut 32 mm-it minnerpaaffissatut atuupput.
  Imm. 5.  Saarullernanik aalisarnermi qassutini nigartaqqortussutsimut 35 mm-it minnerpaaffissatut atuupput.
  Imm. 6. Saattuarniarnermi pullatit taamaallaat atorneqartassapput. Pullatini affarmik nigartanut nigartat minnerpaaffissaat tassaavoq 70 mm.
  Imm. 7.  Qassusersorluni arnarlunniarnermi qassutini nigartaqqortussutsimut 260 mm-it minnerpaaffissatut atuupput.
  Imm. 8.  Qalorsuarnik ikerinnarsiutinik suluppaagarniarnermi qaluni nigartaqqortussutsimut 100 mm-it minnerpaaffissatut atuupput. 
  Imm. 9.  Qassusersorluni eqalunniarnermi qassutini nigartaqqortussutsimut 100 mm-it minnerpaaffissatut atuupput.
  Imm. 10.Qassusersorluni qaleralinniarnermi qassutini nigartaqqortussutsimut 190 mm-it minnerpaaffissatut atuupput.
Imm. 11.  Qassusersorluni saarullinniarnermi qassutini nigartaqqortussutsimut 160 mm-it minnerpaaffissatut atuupput.
Imm. 12.  Qalorsuarsuit atorlugit qaleralinniarnermi qalorsuit taliisa ataatungai 100 mm-inik nigartaqqortussuseqassapput. Qalorsuit sinneri 140 mm-inik nigartaqqortussuseqassapput.
Imm. 13.  Uiluinnik aalisarnermi/katersinermi nigartat atorneqartut piniutit aqajarui minnerpaamik qeqqaniit tukimut 80 mm.-erinik takissuseqassapput. 
  Imm. 14.  Atortut imm. 2-miit 13-imut naapertorlugit atorneqartunit nigartakinnerusut angallammiitinneqassanngillat, qajannaarlugit aalajangerneqarsimanngikkunik imatullu ittujaarneqarsimanngikkunik, ajornanngitsumik tigullugit imaaliinnarlugit atorneqarsinnaassanatik.
  Imm. 15.  Pullatini nigartat aalisakkanut taakkununnga aalisarnernut atortut allat assigalugit minnerpaaffilinnik nigartaqassapput nigartanut affarnut uuttorlugit. 
  Imm. 16.   Assagiarsunnut pullatit imm. 6-imi aamma imm. 14-imi taaneqartunit nigartallit angallammi pigineqassanngillat. 
  Imm. 17.  Imm. 1-imit imm. 15-imut taaneqartunik allaanernik aalisaatinik atuineq inerteqqutaavoq.

§ 14.  Kitaata imartaani 74̊  N-p avannaani aamma 66̊   V-p kitaani aammalu Tunup imartaani 71̊   V-p avannaani immap naqqanut tuttartunik atortoqarluni aalisarneq tamarmi sumiiffinni nutaani aalisarnertut isigineqassaaq.
  Imm. 2.  Takuuk imm.1. sumiiffinni nutaani aalisarneq pineqartillugu aalisarnermut piniarnermullu Naalakkersuisoq pineqartumut peqqusisinnaavoq piumasaqaatinik immikkut ittunik malinnissasoq, tassunga ilanngullugit immikkut nalunaarusiornissamik piumasaqaat, nakkutilliisumik peqataatitaqarnissaq assigisaanilluunniit.

Atortut qassutinut/qalorsuarnut aalajangikkat

  § 15.   Raajarniarnermi immikkoortiterissutit atorneqassapput annerpaamillu paakkarutai 22 mm-inik akuttussusillit.   Immikkoortiterissutit aalajangersimasumik iluseqassapput sananeqaataallu allanngujaatsuussalluni, aamma ima ikkunneqassallutik aalisakkanik saniatigut pisanik sapinngisamik pitsaanerpaamik immikkoortiterisoqarsinnaanngorlugit. Immikkoortiterissutini paakkarutit akuttussusissaat nalunaarummut matumunnga ilanngussami 1-imi taaneqartutut aalajangersarneqarput.
  Imm. 2.   Nigartaqqortussutsit pillugit § 6-imi aalajangersakkat apeqqutaatinnagit atortulersuutit imm. 5-imiit 7-mut taaneqartut qalorsuit qulaatungaannut taamatuttaaq ataatungaannut ikkunneqarsinnaapput nungullarsaaneq millisinniarlugu imaluunniit qalorsuit ninngunerulersinniarlugit.
 Imm. 3. Raajanut kilisaatit assakaasorsuarnik atortulerneqassapput kalunnernik minnerpaamik 72 cm.-inik nivinngaaveqarlutik, takuuk ilanngussaq 1. Assakaasorsuit aalajangikkat inerteqqutaapput
  Imm. 4. Raajanut qalorsuit eqqarsaatigalugit bobbins-inik atuineq inerteqqutigineqarpoq.  Taamaattoq ajornartitaanngilaq qalorsuit ammanerisa saneraanni assakaasorsuarnik nikerarsinnaasunik sisannillu ujarattalinnik (stålbobbin) atuinermik aallarniinissaq naggasiinissarlu, soorlu aamma ajornartitaanngitsoq assakaasorsuit akornini takissutsini tamani ujarattamik sisammik (stålbobbin) ataatsimik ikkussisarnissaq.  Ujarattat sisaat ikkutat qitermikkut sanimut napillugit silissutsimikkut uuttuutaat assakaasorsuit ikkutat qeqqatigut tukimut uuttuutai assigissavaat. Affarmik ulamertat gummimik sanaat siakkilinut svirvilinullu illersuutit atorneqarsinnaapput.
  Imm. 5.Atortup affaani kingullermi qalussianik qajannaallisaatinik (yderpose) ataasiinnavinnik ikkussisoqarsinnaavoq. Qalussiat qajannaallisaatit nigartaat minnerpaamik (aqajaruani ilorliup) nigartaannit marloriaammik angissuseqassapput. Qalussiat qajannaallisaatit kaajallallugit nigartussusiat aqajaruata ilorliup kaajallallugu nigartussusianit annerussaaq.
  Imm. 6.  Marlunnik arlalinnilluunniit qalunik qaloortartunik atuilluni aalisarnermi akorni sullekluppiussaaq immap naqqani ingerlasartumik.
  Imm. 7.  Atortut suugaluartulluunniit (tingerlaatissiaq, allungiartorfissiat, qalussiat) qalorsuit ataannut affaannut kingullermut ikkunneqarsinnaapput qalorsuit ataanni nungullarnaveeqqutitut akuerisaapput. Nungullarnaveeqqutit sukkulluunniit qalorsuit kaajallallugit 50%-iat sinnerlugu qallersimassanngilaat.
  Imm. 8.   Qalorsuit pisaqarsinnaassusiat pitsaanerulersinniarlugu qaartoornissarlu pinaveersaartinniarlugu akuerisaavoq qalorsuarnut kipparissunik (sisamanik teqeqqulinnik) illersuutinik ikkussisinnaaneq aalisarnermut pineqartumut nigartakinnerpaatut atuuttup assinganik nigartaqqortussuserlugit, tak. § 12. Qalorsuarnut illersuutit imatut ikkunneqarsimassapput qalorsuit sinnerini allani pisaqarsinnaassuseq millisinneqarani.
  
  § 16.   Qalorsuarnik saarullinniarnermi aalisakkanillunniit assigisaannik aalisarnermi saniatigullu pisaqannginnissaq anguniarlugu aalisakkallu mikivallaat immikkoortiterniarlugit nigartat T90-it  aalisarnermi pineqartumi minnerpaamik nigartaqqortussusiisa assinginik nigartallit, tak. § 12 atorneqarsinnaapput T90-ini qassutit ikkussat imatut ikkunneqassapput qalorsuit sinnerini saniatigut pisaqarsinnaanerat millisinnagu.
  Imm.2. Qalorsuarnik ikerinnarsiutinik suluppaagarniarnermi rundstroppit qajannaallisaatitut qalorsuit ilaannut atorneqarpata taakkua qalorsuit kaajallallugit annerpaamik 40%-ianit naannerunngitsut atorneqarsinnaapput (uuttuut: nigartat amerlassusii nigartussutsimik amerlisarlugu). Rundstroppit taamaattut akornanni akuttussuseq minnerpaamik 1 meteriussaaq. Rundstroppit taamatullu qalussiat qajannaallisaatit (aqajarua qalleq) ataatsikkut atorneqarpata rundstroppit aqajaruanut ilorlermut taamaallaat ikkuteqqasarsinnaapput. Rundstroppit qajannaallisaatitut qalorsuit ilaannut atorneqartut qalorsuit kaajallallugit 60 %-ianit naannerit atorneqartillugit nigartaqqortussutsimut 140 mm-it minnerpaaffissatut atuupput.

  § 17.  Atortussiat atortullu §§ 15-imi aamma 16-imi taaneqanngitsut kilisannermi atorneqaqqusaanngillat.

Katersiviit angallatillu uumatitsiviit atorneri immikkut pillugit

  § 18. Aalisakkanut katersivinnik atuineq uumasunut illersuinermik illersorneqarsinnaasumik atorneqassapput.  Taamaalilluni aalisartoq
1) aalisaatit qajassuusisut taamaallaat atorneqarsinnaapput; 
2) bundgarninik katersivimmut imaarsinermi pisat immikkoortinneri; 
3) uumatitsiviit ima angissusilerlugit ilusilerlugillu aalisakkat qasuersersinnaanerat ajornaquteqanngitsumillu aalajasinnaaneri qulakkeerneqassapput;  
4) uumatitsiviit mingutsitsinngitsumut inissillugit kiisalu atugarliornissaat pitsaaliorlugu; 
5) aalisakkat uumatitsivimmiitinneri sivisoorsuunnginnissaat qulakkeerlugu kiisalu pisariaqanngitsumik amerlasoorujussuutinnagit, taamaalillutik pisariaqanngitsumik sanigorserneri ajoqusernernullu pitsaaliorlugit; 
6) bundgarninit uumatitsivinnut aalisakkat nuunneri ima sukkassuseqassasut, aalisakkat naqitsinermut nalimmassarsinnaatillugit; 
7) ingerlanerliorpata tisanissaat, nerisinnissaat imaluunniit uumatitsivimmit anisinnissaat qulakkeerlugu aamma
8) aalisakkanik uumatitsivimmi 30.000 kg-nit oqimaannerit ullormut takusartarlugit. 
  Imm. 2. Uumatitsiviit kuuffissuit kuuffiannut, akuutissanik mingutsitsiviusunut, silaannartaqarpianngitsunut uuliamilluunniit mingutsitsiffiusumut inissinneqassanngillat. 
  Imm. 3. Angallatinik uumatitsivinnik atuineq uumasut illersorniarlugit inissinneqassapput, aamma pumpit ima iluseqartinneqassallutik aalisakkanik nuussinerit ajoqusiinani pisassallutik. 
  Imm. 4.  Angallatinik uumatitsivinnik atuisut qaqugukkulluunniit nakkutilliisunut ilisimatitsissutigisassavaat sumi inissinneqarsimaneri katersivinnullu uumatitsiviit piginnittui imaarsinissamik isumaqatigiissuteqarsimasut pillugit.

Aalisariaatsit ilaasa inerteqqutaanerat 

  § 19.  Qaartartut, aallaasit, kaattat naqitsineq atorlugu naqitsissutitallit allallu anaartaatit kiisalu akuutissat toqunartullit, sinitsitsisartut aatsitsisartullu aalisarnermi atoqqusaanngillat.
  Imm. 2.  Qupinnguallatsitsisarluni aalisartoqaqqusaanngilaq immikkut ittumik akuersissuteqartoqartinnagu.
  Imm. 3.  Qassutit tissukartittakkat atorneqarnissaat inerteqqutaavoq.
 
Atortut aalajangersimasut atorneqaqqusaannginnerat
 
  § 20. Pisat avammut eqqarnissaat siunertaralugu angallammi atortut imaluunniit aaqqissuussinerit inerteqqutaapput. 
  Imm. 2. Qalorsuarsorluni raajarniarnermi aalisakkanik niuernermi soqutiginaateqarsinnaasunik igitsinissamut immikkut akuersissuteqartoqarsimatillugu, saniatigut pisat suuneri amerlassusiilu nalunaarsorneqassapput iginneqartinnagillu umiarsuup allattaaviinut allanneqassallutik.
  Imm. 3. Aalisagaajaavittut tankiniit kuuffiit svejserlugit aalajangikkanik immikkoortiteriveqassapput annerpaamik 10 mm-tut akuttussusilinnik paakkarutitalinnik annerpaamilluunniit 15 mm-tut kaajallallugu angitigisunik putulinnik.
  Imm. 4.  Angallammi imermik immikkoortiterummi ungalut akuttussusiat annerpaamik 10 mm-iussaaq. Ungalut aalajangerlugit svejserneqassapput. Imermik immikkoortiterummi putut atorneqarpata, qeqqanit tukimut uuttuutaat annerpaamik 10 mm-eriussaaq. Imermik immikkoortiterutini sliskini putut annerpaamik 15 mm-erinik qitiminniit tukimut uuttuuteqassapput.
  Imm. 5.  Angallammi pisat angissusaannut immikkoortiterivimmik atortoqarneq inerteqqutaavoq. 
 
  § 21. Angallatit pisaqareernermi kinguninnguatigut pisaminnik qerititsisartut § 18, imm. 5-imi inerteqqummit ilaatinneqanngillat. Pisat angissutsinut immikkoortereernerisa kinguninnguatigut erniinnaq qeritinneqassapput.
  Imm. 2.  Aserorterummik pisanik agguisinnaasumik sequtsereqqissaarsinnaasumilluunniit atuineq inerteqqutaavoq.  Angallatit aalisakkanit qajuusaasianik tunisassiorsinnaasut, tankip uninngatitsiviup aalisakkanillu qajuusaasiorfiup akornanni ikkutaammik aserorterummik atuisinnaapput.
  Imm. 3. Aalisakkanik qajuusaasiat taamaallaat angallammi tunisassiornermiit aalisakkat perlukuinit tunisassiarineqarsinnaapput.

Aalisarnermut atortunik nalunaaqutsersuineq 
 
  § 22.  Aalisarnermi atortut piginnittup aqqanik najugaanillu imaluunniit angallatip aqqanik ilisarnaataanillu nalunaaqutsersimassapput.  
1. Nalunaaqutsiussat imermit arrortinneqarsinnaassanngillat. 
2. Qassutini kivisittakkani nalunaaqutsiussat qimiaanut aalajangerneqassapput. 
3. Ningittakkanut nalunaaqutsiussat ningittakkanut namminernut aalajangerneqassapput.
4.  Qalorsuarnut nalunaaqutsiussat qimiarsuarmut qullermut aalajangerneqassapput.
5.  Uiluinniutini saattuarniutinilu nalunaaqutsiussat sinaakkutaannut qullernut aalajangerneqassapput. 
Imm. 2.  Nalunaaqutsiussat atorneqartut atortunut atorneqanngitsunut tamanut assingusumik ikkussorneqassapput. 
Imm. 3. Puttaqutit naggatip siulliup kingorna immikkut ilisarnaaserneqassapput.
  Imm. 4.  Kalaallit Nunaata aalisarnikkut oqartussaaffigisaani tunngaviusumik killeqarfimmiit 3 sømilip iluani aalisarnermi, aalisarnermi atortut uninngasut ilanngussaq 2-mi aalajangersarneqartutut ninginneqassapput nalunaaqutserneqarlutillu.
  Imm. 5.  Kalaallit Nunaata aalisarnikkut oqartussaaffigisaani tunngaviusumik killeqarfimmiit 3 sømilip iluani aalisarnermi, aalisarnermi atortut uninngasut ilanngussaq 3-mi aalajangersarneqartutut ninginneqassapput nalunaaqutserneqarlutillu.

Kalerrisaarutit iminnartut

  § 23.  Bundgarnersorluni saarullinniarnermi kalerrisaarutit iminnartut bundgarnimi ikkusimassapput.

Aalisarnermik atortut annaasat qimaannakkallu

  § 24.   Aalisarneq unitsinneqarpat suliaqartup aalisaatini tamaasa qanoq ikkaluarpataluunniit piaartumik qaqissavai. 

  § 25. Angallatit aalisarnermik atortunik annaasanik qaqitsinermut atortunik nassataqartassapput. 
  Imm. 2.  Angallatip aquttuata aalisarnermik atortumik aalisarnermiluunniit atortut ilaannik annaasaqartup sapinngisamik piaarnerpaamik atortut qaqinnissaat misilissavaa.

  § 26.  Aquttup nalunaaquttap akunneri 24-t iluanni Kalaallit Nunaanni Aalisarnermut Piniarnermullu Nakkutilliisoqarfimmut ukuninnga ilisimatitsissaaq: 
1) Angallatip aqqa radiukkullu ilisarnaataa.
2) Aalisarnermi atortut annaaneqartut suussusaat.
3) Aalisarnermi atortut annaaneqartut amerlassusaat amerlassusaalluunniit.
4) Piffissaq annaasaqarfiusoq (ulloq nalunaaqutarlu).
5) Sumiiffik atortunik annaasaqarfiusoq.
6) Atortut qaqinniarlugit iliuuserineqartut.
  Imm. 2.  Kingorna aalisarnermut atortut taakkuluunniit ilaat qaqinneqarpata, suliaqartulluunniit allap aalisarnermut atortut nalunaaqutserneqanngitsut qimaannakkat qaqippagit, tamanna Kalaallit Nunaanni Aalisarnissamut Akuersissuteqarfik qaqinnerannit nalunaaquttap akunneri 24-t iluanni ima nalunaaruteqassaaq: 
1) Angallatip atortunik qaqitsisup aqqa radiukkullu ilisarnaataa.
2) Angallatip atortunik annaasaqartup aqqa radiukkullu ilisarnaataa.
3) Atortut qaqinneqartut suuneri.
4) Atortut qaqinneqartut amerlassusaat amerlassusaalluunniit.
5) Piffissaq atortut qaqinneqarfiat (ulloq nalunaaqutarlu).
6) Sumiiffik atortunik qaqitsiviusoq.
  Imm. 3. Atortunik annaasaqarnermi aalisarnermik nakkutilliisut, naalagaaffik sinerialik attuumassuteqartoq imaluunniit Nunap Immikkoortortaani Aqutsiveqarfik nalunaarfigisinnaavai.
  Imm. 4.  Tunngaviusumik killeqarfimmit 3 sømil iluani atortut annaasat, annaasaqarfimmi KANUAPNA-mut nalunaarutigineqassapput.

  § 27.   Aalisarnermut atortut aalisarnerup unitsinneqarnerata kingorna piaartumik qaqinneqanngitsut oqartussanit qaqinneqarsinnaapput.  Piginnittup akiligaanik qaqitsisoqassaaq.
  Imm. 2. Qassutit aalisarnerup unitsinneqarnerata kingorna ullut arfineq marluk kingorna qaqinneqarnikuunngitsut qassutinik uninngatitsiinnartoq kinaassusersineqarsinnaanngippat inunnit namminerisamik qaqinneqarsinnaapput tigummiinnarneqarlutillu.

Qaleralinniarneq immikkut pillugu

  § 28.    Qassutinik qalorsuarsorluniluunniit inuussutissarsiutigalugu qaleralinniarneq inerteqqutaavoq.
  Imm. 2.  Kommunalbestyrelsit pisinnaatinneqarput imm. 1-imi inerteqqut apeqqutaatinnagu qaleralinniarluni qassutinik aalisarnissamut kommunimi ileqqoreqqusaliornissaminnut.  Taamatut akuersissuteqarneq piffissamik nunallu immikkoortuanik killeqartinneqassaaq. 
 Imm. 3. Aalisarnermut Piniarnermullu Naalakkersuisoq qassusersorluni aalisarneq Imm. 2 malillugu inerteqqutaanngitsoq pillugu killilersuinermik aalajangersaaffigisinnaavaa, matumanilu piffissami aalisarnerup unitsinnera. Taamatut aalajangiinermi pisassiissutit piffissami tassani atuuttut immikkut isiginiarneqassapput kiisalu pisat pitsaassusaasa qulakkeernissaat isiginiarneqassalluni. 

  § 29. Qaleralinniarnermi atortoq atortunut allanut minnerpaamik 50 meterinik ungasissusilerlugu inissinneqassaaq.
  Imm. 2.   Atortut ilattoortut nammineq sakkunik kipisinikkut avissaartinneqassapput. 

Saattuarniarneq pillugu immikkut

  § 30. Ilanngussaq 6 naapertorlugu pullatit tamarmik allunaasaaqqamik arrortinneqarsinnaasumik mersuuffigineqarsimasumik qimaaffissiartaqalissapput.
 
  § 31. Pullatit aalisarnermi atorneqartinnagit immamiisinneqassanngillat.
  
  § 32.  Angallatit 17 BRT/120 BT anginerusulluunniit atorlugit inuussutissarsiutigalugu saattuarniarnermi, aalisarnermi ataatsimi pullatit kalunnernik atassusikkat amerlanerpaamik 100-rujuusapput.
  Imm. 2. Angallatinit 17 BRT/120 BT-nit mikinerusunit inuussutissarsiutigalugu saattuarniarnermi  kalunnermi ataatsimi pullatit amerlanerpaamik 50 pitunneqarsimassapput.
  Imm. 3.  Pullatit kalunneqartinneqassapput. 

Uiluinniarneq pillugu immikkut

  § 33. Uiluinnik misiligutinik suliaqarnermi toqunartoqarnera danskit Fødevarestyrelsianit paasineqarpat uillut il. il. pillugit Kalaallit Nunaannut nalunaarut naapertorlugu Aalisarnermut Piniarnermullu Naalakkersuisoq uiluinniarnermik aqutsiveqarfimmik matusisinnaavoq.
  Imm. 2.  Aalisarnermut Piniarnermullu Naalakkersuisoqarfik uiluinniarfimmik matoqqasumik tamakkiisumik ilaannakortumilluunniit ammaaqqissinnaavoq, Fødevarestyrelse-p aqutsiveqarfik ammaqqippagu, uiluiit il.il. nalunaarut pillugu malittarisassat naapertorlugit.

Kapisilinniarneq pillugu immikkut 

  § 34. Kapisilinniarnermi taamaallaat akkersat aamma qassutit tasillugit minnerpaamik 140 mm-inik nigartallit atorneqarsinnaapput aamma taakkunanit amerlanerpaamik qassutit 5-t imminnut qilersimasinnaapput.
  Imm. 2.  Qassusersorluni kapisilinniarnermi 
1) qassutit amerlanerpaamik tallimat kalunnernik ataatsimut qilerneqarsimasut atorneqassapput; 
2) nigartat angissusaat minnerpaamik 140 mm.-iussapput;
3) qassutit akunnerisa ungasissusaat minnerpaamik 30 meteriussaaq, aamma 
4) qassutit kuullu akua tininnerpaaffiani minnerpaamik 500 meterimik ungasitsigisumiissapput. 

  § 35.  Naalakkersuisut Kapisillit kuuannit ukiut tamaasa kapisilittassiissutinik ullorlu aalisarneqalernissaannut aalajangersaasarput.
  Imm. 2.  Kapisillit Kuuanni taamaallaat nammineq atugassanik aalisartoqartassaaq. Aalisarnermi aalisarsinnaanermut akuersissut qinnuteqartoqarnera malillugu Aalisarnermut Piniarnermullu Naalakkersuisoqarfimmit tunniunneqartartoq piumasaqaataavoq.
  Imm. 3.  Imm. 2 malillugu aalisarsinnaanermut akuersissut qinnuteqartunut piumasaqaatinik makkuninnga naammassinnittunut tunniunneqarsinnaavoq:
1)  Aalisarneq pillugu inatsimmi inuussutissarsiutiginagu aalisarsinnaanermut piumasaqaat. 
2)  Suliaqartup ukiumut akuersissuteqarfiusumut nalunaartussaatitaanini naammassisimassavaa ukiup tullianut akuersissummik qinnuteqarnini tunniutsinnagu.  
  Imm. 4.  Naalakkersuisut nuna tamakkerlugu tusagassiuutitigut nalunaaruteqassapput aalisarnerup qaqugu unitsinnissaa pillugu.  Naalakkersuisut taassuma kingorna pisareriarlugit iperaqqittarlugit periaaseralugu aalisarneq tamarmi ingerlanneqalissasoq aalajangersinnaavaat aalisakkat iperaqqinneqartut pillugit nalunaaruteqartussaatitaanermik piumasaqaaserlugu. 
  Imm. 5. Aalisarnerup aallartinnginneranit siusinnermik aalisarneq inerteqqutaavoq, tak. imm. 1. Aalisarnerup unitsinnerata kingornagut aalisarneq inerteqqutaavoq, tak. imm. 4.

  § 36.  Kapisillit Kuuata paavani 1000 m-init qaninnerusumut qassuserneq inerteqqutaavoq. 
  Imm. 2. Kapisillit Kuuata akuanit 50 meterisut qaninnerusumi aalisaatit suulluunniit inerteqqutaapput, taamaallaat qissataat atorneqarsinnaavoq. 
  Imm. 3.  Qissattaammik kuummi taamaallaat kiisalu tatsit tassunga atasuni aalisartoqarsinnaavoq.
  
Kapitali 6
Nalunaarutit

  § 37.  Nalunaarummi tassani pissutsit pillugit Aalisarnermut Piniarnermullu Naalakkersuisoqarfimmit tusagassiuutitigut aamma Naalakkersuisut nittartagaatigut nalunaarutigineqassapput.
 Imm. 2. Nipisanniarneq pillugu piffissaliineq pillugu nalunaaruteqartoqassaaq aqutsiveqarfimmi pineqartumi nipisanniarnerup aallartinnginneranit kingusinnerpaamik sapaatip akunnera ataaseq sioqqullugu. 

Kapitali 7
Pineqaatissiissutit

  § 38.  §§ 4-7, imm. 1, § 8, imm. 1 aamma imm. 3, § 9, §§ 11-13, §§ 15-25, § 26 imm. 2, § 27, imm. 1, §§ 28 –31, § 33, § 34 imm. 2 aamma imm. 5, § 35-mik unioqqutititsineq Kalaallit Nunaanni Pinerluttulerineq pillugu Inatsimmi malittarisassat naapertorlugit akiliisitsinermik arsaarinninnermilluunniit pineqaatissiisoqarsinnaavoq. 
 Imm. 2. Naalakkersuisut aalajangigaannik § 7, imm. 2, § 10, imm. 2, § 10, imm. 2, § 14 imm. 2, § 27, imm. 2 aamma imm. 3, § 32 kiisalu § 34, imm. 4-mik malillugu unioqqutitsineq pinerluttulerineq pillugu inatsimmi malittarisassat malillugit akiliisitsinermik pineqaatissiisoqarsinnaavoq. 
  Imm. 3.  Ingerlatseqatigiiffiit il.il. (inatsisitigut pisussaatitaasut pisinnaatitaasullu) pinerluttulerinermi inatsimmi kapitali 5-imi malittarisassat naapertorlugit pinerluttulerineq pillugu inatsiseqartitsinikkut akisussaatinneqarlutik pineqaatissinneqarsinnaapput.
  Imm. 4.  Imm. 1-3-mut suliassiissutit Kalaallit Nunaanni Eqqartuussivimmi siullermeerneqartussanngorlugit suliarineqartassapput. 
   Imm. 5. Akileeqqusissutit Nunap Karsianut tutsinneqassapput.

Kapitali 8
Atuutsilersitsineq 

  § 39. Nalunaarut 1. januar 2025-mi atuutilissaaq. 
  Imm. 2. Peqatigisaanik atorunnaarsinneqarpoq: Piujuartitsineq siunertaralugu aalisarnerup teknikikkut iluarsartuussivigineqarnera pillugu Namminersorlutik Oqartussat nalunaarutaat nr. 4, 30. marts 2017-imeersoq aamma Imartani Kalaallit Nunaata aalisarnikkut oqartussaaffigisaani raajarniarneq pillugu Namminersornerullutik Oqartussat nalunaarutaat nr. 23, 29. august 2002-meersoq.

